
অনন্তৰ উশৃত হাজাৰ যে যোজন।

ভাগ ভাগ কৰি কহো কৰ্ণ পাতি শুন॥

আৰু দশ হাজাৰ যে পৰ্ব্বত দ্বিগজে।

সবাকে ভেদিয়া মেৰু গৈছে পিঠি ভাগে॥

হেন শুনি শঙ্কৰে কৰিলা প্ৰণিপাত।

যতেক শুধিলো মানে কহিলা আমাক॥

ব্ৰহ্মাণ্ডৰ উশৃত কতনে৷ তাক কৈয়ো।

ভাগে ভাগে শুনিবোহো আমাক কহিয়ো॥

দামোদৰে বোলে বন্ধু শুনিয়ো শঙ্কৰ।

কতেক উশৃত সিটো কহো ব্ৰহ্মাণ্ডৰ॥

একে একে ব্ৰহ্মাণ্ড যে তিনিয়ে হাজাৰ।

পৰ্ব্বতৰ সীমা দণ্ড কি কহিব আৰ॥

সাতখন ব্ৰহ্মাণ্ড যে একৈশ হাজাৰ।

সাত লক্ষ পৰ্ব্বতৰ সীমা দণ্ড তাৰ॥

এহি সব ভেদি মেৰু ওপৰে উধাইছে।

সপ্ত যে পাতাল ভেদি পিঠি ভাগে ৰৈছে॥

ভাৰতৰ সীমাৰ কহিলো এহি নাম।

সাত স্বৰ্গ উশৃত শুনিয়ো অনুপম॥

তিনিশ হাজাৰ আঠ লক্ষ আছে যুবি।

পোন্ধৰ হাজাৰ পোতা গৈয়া আছে গুৰি॥

মেণ্ডুকিক আদি কৰি ওপৰে লেখিবা।

পদ্ম পানী আদি কৰি তলত বুজিবা॥

আৰু কথা কহো শুনিয়োক ৰামৰায়।

মেৰুৰ চৌদিকে চাৰি পৰ্ব্বত আচয়॥

		 এই পৃষ্ঠাটো শেষবাৰৰ কাৰণে ১৬ নৱেম্বৰ ২০২২ তাৰিখে ১৭:৩৮ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

